
INDEKS REGISTAR

Indeks registar je sastavni dio Vodiča za pristup informacijama kojeg je sačinilo Predsjedništvo Bosne i Hercegovine (u daljnjem tekstu: Predsjedništvo). Indeks registar ima za cilj da Vas detaljnije informira o sastavu, nadležnostima i drugim pitanjima u vezi s Predsjedništvom, što može eventualno biti predmet Vašeg zahtjeva za pristup informacijama.
Predsjedništvo u okviru svojih ovlasti radi saglasno Ustavu Bosne i Hercegovine, Općem okvirnom sporazumu za mir u Bosni i Hercegovini i njegovim aneksima, zakonima Bosne i Hercegovine i Poslovniku o radu Predsjedništva Bosne i Hercegovine. Predsjedništvo predstavlja simbol suvereniteta Bosne i Hercegovine, a zadatak mu je koordinirati, odnosno usklađivati rad njenih institucija i braniti interese entiteta, što se odnosi na konstitutivne narode i sve građane. 

Predsjedništvo se sastoji od tri člana: jednog Bošnjaka, jednog Hrvata, koji se biraju neposredno s teritorije Federacije Bosne i Hercegovine, i jednog Srbina, koji se bira neposredno s teritorije Republike Srpske. 
Sjedište Predsjedništva je u Sarajevu.

Nadležnosti Predsjedništva
Predsjedništvo je nadležno za:

· vođenje vanjske politike Bosne i Hercegovine
· imenovanje ambasadora i drugih međunarodnih predstavnika Bosne i Hercegovine, od kojih najviše dvije trećine mogu biti odabrani s teritorije Federacije Bosne i Hercegovine

· predstavljanje Bosne i Hercegovine u međunarodnim i evropskim organizacijama i institucijama i traženje članstva u onim međunarodnim organizacijama i institucijama u kojima Bosna i Hercegovina nije članica
· vođenje pregovora za zaključenje međunarodnih ugovora Bosne i Hercegovine, otkazivanje i, uz saglasnost Parlamentarne skupštine Bosne i Hercegovine, ratificiranje takvih ugovora
· izvršavanje odluka Parlamentarne skupštine Bosne i Hercegovine  
· predlaganje godišnjeg budžeta Parlamentarnoj skupštini Bosne i Hercegovine, uz preporuku Vijeća ministara Bosne i Hercegovine 
· podnošenje Parlamentarnoj skupštini Bosne i Hercegovine izvještaja o rashodima Predsjedništva, na njen zahtjev, ali najmanje jedanput godišnje
· koordinacija, prema potrebi, s međunarodnim i nevladinim organizacijama u Bosni i Hercegovini
· vršenje drugih djelatnosti koje mogu biti potrebne za obavljanje dužnosti koje mu prenese Parlamentarna skupština Bosne i Hercegovine ili na koje pristanu entiteti.

Predsjedništvo vrši vrhovno zapovjedništvo i kontrolu nad Oružanim snagama Bosne i Hercegovine u skladu s Ustavom Bosne i Hercegovine i zakonima. 
Predsjedništvo imenuje predsjedavajućeg Vijeća ministara Bosne i Hercegovine koji preuzima dužnost po odobrenju Predstavničkog doma Parlamentarne skupštine Bosne i Hercegovine.

Predsjedništvo imenuje pet članova Komisije za zaštitu nacionalnih spomenika.  

Predsjedništvo imenuje predsjedavajućeg Vijeća ministara Bosne i Hercegovine koji preuzima  dužnost po odobrenju Predstavničkog doma Parlamentarne skupštine Bosne i Hercegovine.
Predsjedništvo može raspustiti Dom naroda Parlamentarne skupštine Bosne i Hercegovine, uključujući slučajeve promjene parlamentarne većine.

Predsjedništvo konsenzusom imenuje članove Upravnog odbora Centralne banke Bosne i Hercegovine.

Mandat i dužnosti članova Predsjedništva
Mandat članova Predsjedništva je četiri godine. 

Pozicija predsjedavajućeg Predsjedništva se rotira nakon osam mjeseci, po principu rotiranja članova Predsjedništva, u skladu s Izbornim zakonom Bosne i Hercegovine. 

Predsjedavajući Predsjedništva je nadležan da: 

· predstavlja Predsjedništvo i Bosnu i Hercegovinu
· učestvuje u pripremi, saziva i predsjedava sjednicom Predsjedništva 
· zastupa usaglašene stavove Predsjedništva o značajnim pitanjima pred javnošću i pred drugim institucijama u Bosni i Hercegovini i inozemstvu, posebno kada tri člana Predsjedništva ne mogu zajednički prisustvovati

· inicira raspravu o pitanjima iz nadležnosti Predsjedništva

· brine o primjeni Poslovnika o radu Predsjedništva Bosne i Hercegovine

· zadužen je za primjenu principa javnosti rada Predsjedništva

· prima akreditivna pisma od diplomatsko-konzularnih predstavnika, poslije prihvatanja agremana od Predsjedništva
· obavlja druge zadatke povjerene predsjedavajućem, saglasno Poslovniku o radu Predsjedništva Bosne i Hercegovine
· se u obavljanju dužnosti konsultira s druga dva člana Predsjedništva. 

Svi članovi Predsjedništva u sklopu rada Predsjedništva podjednako su nadležni za:
· davanje doprinosa tokom utvrđivanja plana rada Predsjedništva, a to čine dostavljanjem tačaka koje treba uključiti u plan rada predsjedavajućeg i u dnevne redove sjednica

· učešće u radu Predsjedništva kroz prisustvovanje sjednicama, kandidiranje diplomatsko-konzularnih i drugih međunarodnih predstavnika te dužnosnika i službenika u institucijama Bosne i Hercegovine saglasno ovlastima Predsjedništva, potom intervencije u raspravama, čime doprinose postupku odlučivanja saglasno Poslovniku o radu Predsjedništva Bosne i Hercegovine 
· predstavljanje i zajedničko zastupanje Predsjedništva i njegovih stavova prema javnosti i drugim domaćim i inozemnim institucijama
· obavljanje drugih zadataka povjerenih članu Predsjedništva Poslovnikom o radu Predsjedništva Bosne i Hercegovine.

Svi članovi Predsjedništva su također, po prirodi svoje dužnosti, zaduženi za:

· proglašenje neke odluke destruktivnom po vitalni interes entiteta za teritoriju s koje je izabran

· pokretanje sporova pred Ustavnim sudom Bosne i Hercegovine 
· obavljanje drugih zadataka povjerenih članu Predsjedništva na osnovu zakona Bosne i Hercegovine.
Akti Predsjedništva
U obavljanju svojih aktivnosti Predsjedništvo usvaja sljedeće opće i pojedinačne akte:

· odluke u vezi s ovlastima u domenu vanjske politike
· odluke iz oblasti odbrane Bosne i Hercegovine 
· prijedloge zakona poslane Parlamentarnoj skupštini Bosne i Hercegovine 
· potvrde odluka Parlamentarne skupštine Bosne i Hercegovine  u vezi s državnim simbolima
· imenovanja državnih funkcionera
· postavljenja državnih funkcionera
· svjedočanstvo o potpisivanju ili potpisane memorandume o razumijevanju između dva bosanskohercegovačka entiteta
· Poslovnik o radu Predsjedništva Bosne i Hercegovine, Pravilnik o unutrašnjem uređenju Sekretarijata Predsjedništva Bosne i Hercegovine i sistematizaciji radnih mjesta te druga pravila u vezi s radom i unutrašnjim uređenjem Predsjedništva 
· druge akte iz svoje ovlasti.

U obavljanju svojih aktivnosti Predsjedništvo također usvaja deklarativne akte poput:

· mišljenja u vezi sa svojom aktivnošću i to kao posrednik unutar i između institucija 
· deklaracija upućenih drugim tijelima ili javnosti

· ostalih akata koje Predsjedništvo ocijeni odgovarajućim.

Predsjedništvo u izvršavanju svojih ovlasti utvrđuje:

· preporuke za donošenje zakona ili drugih akata koje upućuje Vijeću ministara Bosne i Hercegovine i Parlamentarnoj skupštini Bosne i Hercegovine 
· prijedloge drugih općih i pojedinačnih akata u izvršavanju svojih ustavnih i zakonskih ovlasti.

Sekretarijat Predsjedništva
Sekretarijat Predsjedništva je osnovan radi osiguranja stručne i administrativno-tehničke podrške članovima Predsjedništva i njihovim kabinetima. 

U Sekretarijatu su organizirane sljedeće organizacione jedinice:
1) kabineti generalnog sekretara i njegovih zamjenika

2) samostalni izvršilac za pitanja odbrane i civilne komande nad Oružanim snagama Bosne i Hercegovine
3) pet odjela:

· Odjel za normativno-pravne poslove

· Odjel za ekonomsko-finansijske poslove

· Odjel za javne nabavke i logistiku

· Odjel za ljudske resurse

· Odjel za transport
4) četiri službe:

· Služba za protokol i ceremoniju

· Služba za opće poslove

· Služba za odnose s javnošću

· Služba za sjednice.
Generalni sekretar rukovodi Sekretarijatom Predsjedništva, dužan je da postupa po nalozima članova Predsjedništva i za svoj rad odgovara članovima Predsjedništva. 
Kabineti članova Predsjedništva

Svaki član Predsjedništva ima svoj kabinet.

Kabinet člana Predsjedništva podržava člana Predsjedništva politički, stručno i tehnički u obavljanju njegovih kolektivnih i pojedinačnih ovlasti. 

